
Inatsisartunut ilaasortaq Nikolaj Jeremiassen, Siumut  
Inatsisartut  
/HER 

Aasianni aalisakkanik tunisisarneq pillugu § 37 naapertorlugu apeqqummut 
2013-051-imut akissut 
 
Aasianni aalisartut tunisinissamut periarfissaasa pitsanngortinnissaannik 
Naalakkersuisut pilersaarutat pillugit Inatsisartut Suleriaasianni § 37, imm. 1 
naapertorlugu apeqquteqarputit. Apeqqut uannit akisassanngorlugu innersuunneqarpoq. 
 
Apeqqut: 
Aasianni Aalisartut Piniartullu umiatsiaararsortut, annerusunillu angallataatillit 
maannamut tunitsiveqanngillat aalisakkat eqqarsaatigalugit. Naalakkersuisooqatigiit 
qanoq pilersaaruteqarpat tunitsiveqartussaatitaaneq eqqarsaatigalugu? 
 
 
Akissut: 
Apeqqutinnut tunngatillugu akissutiga siulleq 22. april 2013 ulloqartoq aallaqqaasiullugu 
innersuussutigissavara. Apeqqutit qulaanisut ittut taamaallaat aalisartut tunisassiortullu 
akornanni suliassaavoq. 
 
Taamaakkaluartoq tamassumunnga tunngatillugu Polar Seafood Greenland A/S-
imeersunik, Aasianni tunisassiorfimmik piginnittuusumeersut, allamut atatillugu 
ataatsimeeqatigaakka. Tassani ajornartorsiut saqqummiuppara, ilisimatitsissu-
tigisinnaavaralu Polar Seafoodip nalunaarfigigaanga 2013-imi piffissami misiliiviusumi 
Aasianni aalisakkanik tunisisinnaaneq ammaanniarlugu. Isumaqarpunga suliniut taanna 
Aasianni aalisartunut nuannersuusoq. Piffissaq misiliiffissaq aallartissaaq suanniarneq 
naammassippat, siullermillu septemberip qaammataata tungaanut ingerlassalluni. 
Tamassuma kingorna piffissaq misiliiffik nalilersorneqassaaq, paasinarsissappallu 
taamatut tunngavissaqartoq aaqqiineq suliffeqarfiup ingerlateqqissavaa, taamaalillunilu 
Aasianni aalisartut saarullinnik, suluppaakkanik, qeeqqanik qaleralinnillu tunisinissamut 
periarfissinneqassallutik. Neriuppunga aalisartut tunisassiortullu piffissami misiliiffiusumi 
suleqatigiinnermikkut aaqqiineq siunissami piujuartunngortissagaat. 

